
Heilbrigðis- og tryggingamálaráðuneytið

Fjármálaráðuneytið


Athugasemdir við skýrsluna Örorka og velferð á Íslandi

Í skýrslunni Örorka og velferð á Íslandi og í öðrum vestrænum löndum, eftir Stefán Ólafsson, prófessor, sem kynnt var í liðinni viku eru settir fram útreikningar og samanburður sem sagður er endurspegla kjör og stöðu öryrkja á Íslandi og borið saman við önnur lönd. Stutt skoðun á samantekt höfundar um efnið leiðir í ljós ónákvæman og í sumum tilvikum villandi samanburð og jafnvel misskilning  í veigamiklum atriðum.

Þetta kemur til dæmis fram þegar borinn er saman kaupmáttur örorkulífeyrisgreiðslna og launavísitala, en þar eru aðeins teknir saman tveir bótaflokkar; grunnlífeyrir og tekjutrygging og horfir höfundur þannig framhjá þeirri kjaraleiðréttingu sem varð með tekjutryggingaraukanum árið 2001 og aldurstengdri örorkuuppbót sem koma til framkvæmda 1. janúar árið 2004.

Af skýrslunni verður ekki annað séð en höfundur hennar hafi misskilið hugsun og útfærslu aldurstengdu örorkuuppbótarinnar. Höfundur heldur því fram að aldurstengda uppbótin nái aðeins til lítils hluta öryrkja. Uppbótin nær hins vegar til allra öryrkja og fer upphæð greiðslunnar eftir því hvenær menn greindust fyrst öryrkjar en lækkar ekki með aldri.
Ónákvæmni gætir einnig þegar bornar eru saman örorkulífeyrisgreiðslur á mann sem hlutfall af lágmarkslaunum. Í samanburði sínum horfir höfundur framhjá veigamiklum kjarabótum sem komið hafa í hlut öryrkja undanfarið sem endurspeglast í tekjutryggingarauka, aldurstengdri örorkuuppbót og minni skerðingu tekjutryggingaraukans.

Samanburður er ónákvæmur þegar borin er saman þróun kjara örorkulífeyrisþega og þróun tekna annarra samkvæmt upplýsingum úr skattframtölum. Í samanburði sem þessum er nauðsynlegt að bera saman sambærilega hópa, en þess er ekki alltaf gætt í skýrslunni.
Í samantektinni um Örorku og velferð á Íslandi er undirstrikað að yngstu öryrkjunum hafi fækkað á Íslandi andstætt því sem haldið hefur verið fram. Í þessu sambandi rétt að taka fram að á Íslandi eru hlutfallslega flestir öryrkjar á Norðurlöndunum í viðkomandi aldurshópi og er svo fram að 40 ára aldri.

Frá árinu 1998 til 2003 fjölgaði yngstu öryrkjunum í hópi karla um rúmlega fimmtung, en fjöldi kvenna í þessum hópi var svipaður. Ungum öryrkjum í aldurshópnum 20 til 24 ára fjölgaði um þriðjung til 60 af hundraði og í aldurshópnum 25 til 29 ára fjölgaði öryrkjum á þessu tímabili um tugi prósentna.

Fjöldi öryrkja sem hlutfall af landsmönnum á aldrinum 16 til 66 ára hefur almennt aukist verulega. Hlutfallið var 5,5% á árinu 1998 en var komið í 7% 1. desember árið 2004.

Í ljósið fullyrðinga sem fram koma í samantekt Stefáns Ólafssonar, prófessors, um örorku og velferð á Íslandi hefur verið ákveðið  að fela óháðum aðila að fara yfir talnasamanburð höfundar og kanna áreiðanleika og samanburðarhæfni gagnanna sem liggja til grundvallar niðurstöðum og ályktunum höfundar. Þetta þykir brýnt þar sem samantektin stangast í sumum atriðum á við niðurstöður í skýrslu Tryggva Þórs Herbertssonar um Fjölgun öryrkja á Íslandi  sem út kom fyrr á árinu og önnur opinber gögn um stöðu og fjölda öryrkja.

Reykjavík 7. desember 2005

